
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সিম্বেলিন্ রাজার উপাখ্যান।
৪৩৩


প্রজাকে বিবাহ করাতে রাজারও ক্রোধানল প্রজ্বলিত হইয়া উঠিল কিন্তু কন্যাকে কিছু কহিলেন না, পস্থিউমসকে দেশ পরিত্যাগ পূর্ব্বক চির কালের নিমিত্ত নির্বাসিত হইতে আজ্ঞা দিলেন।

 পস্থিউমস্ জন্মভূমি হইতে দূরীভূত হইয়া রোম নগরে অবস্থিতি করিতে মানস করিলেন। তাঁহার বিদায় হইবার পুর্ব্বে রাজপত্নী কপট স্নেহ ও কৃত্রিম কাতর্য্য প্রকাশ পূর্ব্বক সপত্নীপুত্রী ইমোজেনকে স্বামির সহিত সাক্ষাৎ করিতে অনুমতি দিল | তাহার এবম্প্রকার সদ্ব্যবহারের তাৎপর্য্য এই যে পস্থিউমস প্রস্থান করিলে আপনার অভীষ্ট সিদ্ধি নিমিত্ত পুনর্ব্বার যত্ন করিতে পারিবে। তখন ইমোজেনকে এই বলিয়া লওয়াইবে যে রাজার অজ্ঞাতসারে নিষ্পন্ন বিবাহ ব্যবস্থা সিদ্ধ নহে পুনর্ব্বার অন্য বরকে বরণ কর।

 ইমোজেন বিমাতার অনুমতি ক্রমে পতির সহিত সাক্ষাৎ করিতে গেলেন। সাতিশয় প্রণয় সহকারে পরস্পরের অনেক ক্ষণ কথোপকথন হইল। রাজনন্দিনী আপনার মাতৃদত্ত একটী অঙ্গুরী প্রেমের নিদর্শন স্থাপন মানসে ভর্ত্তৃ হস্তে সমর্পণ করিলেন। পস্থিউমস সমাদর পূর্ব্বক গ্রহণ করিয়া অঙ্গীকার করিলেন প্রাণসত্ত্বে ইহা পরিত্যাগ করিব না। পরে আপনিও স্বীয় প্রণয়ের চিহ্ণ স্থাপন নিমিত্ত একখান কেয়ূরাভরণ প্রেয়সীর করে বন্ধন করিয়া দিলেন এবং কহিলেন প্রিয়ে সাবধান পূর্ব্বক এই ভূষণটী রক্ষা করিও। শেষে জায়াপতি দুই জনেই পরস্পর প্রীতি এবং বিশ্বাসের চিররক্ষা নিমিত্ত সত্যবদ্ধ হইয়া বিদায় হইলেন

 ইমোজেন পতি বিচ্ছেদে ব্যাকুল হইয়া দিন যামিনী কেবল তাঁহার চিন্তা করত পিত্রালয়ে কাল যাপন করিতে লাগিলেন। পস্থিউমস্ও নির্বাসিত হইয়া রোমে গমন পুর্ব্বক নিরন্তর মনোদুঃখে সময়াতিবাহনে প্রবৃত্ত হইলেন।

				 এই পাতা শেষ সম্পাদিত হয়েছে ১০:৩০টার সময়, ৯ এপ্রিল ২০২১ তারিখে।

